
Annotatsiya. Qashqadaryo vohasida sovet hokimiyatining o‘rnatilishi va mustahkamlanishi unga qarshi 
1920-1930 yillarda davom etgan qurolli kurash harakati bilan uzviy bog‘liq edi. O‘z navbatida, o‘tgan asrning 20-
yillarida Qashqadaryo vohasida yuzaga kelgan istiqlolchilik harakati bu hududdagi ijtimoiy-iqtisodiy va siyosiy 
jarayonlarga bevosita ta’sir o‘tkazib, aholining kundalik hayotidagi muammolarni yanada keskinlashtirdiki, bu 

Abstract. The establishment and strengthening of Soviet power in the Kashkadarya Oasis was inextricably 
linked with the armed struggle movement against it, which lasted from 1920-1930. In turn, the independence 
movement that arose in the Kashkadarya oasis in the 20s of the last century directly influenced the socio-economic 
and political processes in the area, further aggravating the problems of the daily life of the population, the 

больше обострив проблемы повседневной жизни населения, всестороннее глубокое изучение этих 
процессов имеет важное научное значение в визуализации реальной действительности о том времени. 

Kirish. Turkistonning yaqin oʻtmishi boʻlishiga qaramay fojiali voqealarga toʻlib-

toshgan sovet hokimiyatiga qarshi harakat sovet davrida gʻayriilmiy nuqtai nazardan yoritilib 

kelindi. Oʻz safiga erk va hurlikka tashna, Vatan mustaqilligi yoʻliga jonini tikkan millionlab yurt 

fidoyilarini birlashtirgan bu qudratli harakatning mazmun-mohiyati notoʻgʻri talqin qilib, 

soxtalashtirib kelindi. Uni “bosmachilik harakati”, “aksilinqilobiy kuchlar bosqini”, “bir toʻda 

yurt buzgʻunchilari harakati” va shu singari nomlarda “taʼriflab”, “tavsiflab” kelish sovet 

tarixshunosligida oʻziga xos odatiy tusga kirgandi. Biroq ajdodlarning el-u yurt erki, ozodligi 

uchun olib borgan bu mardona kurashi toʻgʻrisidagi tarixiy haqiqat milliy istiqlol sharofati bilan 

toʻliq tiklanib, oʻzining haqqoniy va xolis bahosini topdi. Bu harakat sovetlar mafkurasi toʻqib 

chiqargan shunchaki “bosmachilik” harakati emas, balki sovet hokimiyatining gʻayri tabiiy 

siyosati va zoʻravonlikka asoslangan amaliyotga qarshilik koʻrsatish harakatidir. 

Mavzuga oid adabiyotlar tahlili. Mustaqillik yillarida olib borilgan tadqiqotlarda 

natijasida sovet hokimiyati oʻrnatilishiga qarshi uyushtirilgan milliy ozodlik harakati 

ishtirokchilarining miqdorini belgilash imkoniyati yaratilmoqda. Masalan, tadqiqotchi 

Qahramon Rajabov tomonidan birlamchi manbalar va hujjatlarni tahlil qilish, oʻzaro qiyoslash, 

solishtirish asosida “Turkistonda 1919-1922 yillarda sovetlarga qarshi qurolli kurash 

jarayonida 180 mingdan 2 million atrofida istiqlolchilik harakati olib borilgani, janglarda 

yoʻqotilgan askarlar oʻrnini doimiy ravishda tub xalqlar orasidan chiqqan 10 minglab yangi 

yigitlar toʻldirib turilganligi[1] – qayd etiladi. 

Shuni alohida qayd etish kerakki, bunda “bolsheviklar va sovet rejimining harbiy 

kuchlari miqdori qurolli muxolifat qatnashchilari soniga nisbatan ancha koʻp boʻlgan. Jumladan, 

1919 yil yozida Turkiston ASSRdagi Qizil Armiya qismlarida 35378 nafar jangchi boʻlgan. 

Turkiston fronti tashkil qilingandan keyin 1, 4, 11-armiyalar (71,751 jangchi, 185 ta pulemyot) 

sovet Rossiyasidan olinib, Turkistonga tashlandi. 1919 yil avgust oyining oxirida Turkiston 

frontida 115,376 nafar jangchi, 1,112 ta pulemyot, bir necha yuzta toʻp, oʻnlab samolyotlar bor 

edi. Rasmiy hujjatlar boʻyicha, 1920 yil 1 sentyabrda ularning miqdori 182,800 nafar kishiga 

yetdi”[2]. 

M.V.Frunze qoʻmondonligi ostidagi bu harbiy kuch mudofaaga koʻpdan tayyorgarlik 

koʻrgan, miltiq va zambaraklar bilan qurollangan Buxoro armiyasini toʻrt kunda tor-mor etishi 

ajablanarli emas. “Oʻzbekiston tarixi (1917-1991 yillar)” kitobida keltirilganidek, “Buxoro xalq 

sovet respublikasidagi qizil askarlarning miqdori keyinchalik ham 40-50 ming kishidan hech 

qachon pastga tushmagan. Chunki, Rossiya markazidan doimiy ravishda yangi harbiy qismlar 

Turkistonga tashlab turilgan. Bundan tashqari, Turkiston fronti jangchilari va Qozon tatar 

Turkiston polki askarlariga qoʻshimcha ravishda dashnoq (arman – G.R.) drujinalari va 

krestyanlar armiyasi jangchilari, GPU va CHONning maxsus boʻlinmalari, sovet milissionerlari, 

oʻz-oʻzini himoya qilish otryadlari (qizil kaltakchilar va h.) hamda baʼzi musulmon boʻlinmalari 

jangchilari... Turkiston mintaqasidagi sovet rejimi bir paytning oʻzida 250-300 ming kishidan 

iborat yaxshi qurollangan katta miqdordagi harbiy kuchga tayanganligi maʼlum boʻladi. 1921 

yil boshlarida sovet Rossiyasidagi Qizil Armiya tarkibida 5 million jangchi boʻlgan”[3]. Xullas, 

Turkistondagi istiqlol uchun kurashchilar soniga nisbatan qizil askarlar son va sifat jihatidan 

miqdoriy ustunlikka ega boʻlgan. 

Qashqadaryo viloyati ijroiya qoʻmitasining 1924 yil hisobotida vohada “bosmachilik 

1921 yilda, Amirning Afgʻonistonga qochganidan (1921 yil 5 mart – G.R.) soʻng 

boshlanganligi”[4] qayd etilgan. 

Vohada “Aksilinqilobiy tashkilot” tomonidan tuzilgan qurolli guruhlar soni 40 dan oshiq 

boʻlib, ular tarkibida 17 ming el navkarlari boʻlgan. Viloyat ijroiya qoʻmitasi hisobotida 

tashkilotning Afgʻonistonda turgan Amir bilan aloqa oʻrnatganligi aytilgan.  

Vohada boshlangan qarshilik harakati haqida Buxoro xalq sovet respublikasi nozirlari 

kengashi raisi Fayzulla Xoʻjayev: “1921 yilning oxirida bosmachilik shu qadar kengayib ketdiki, 

bosmachilik harakatining rahbarlari Fargʻona va Turkistonning boshqa qismlaridagi 

bosmachilarning hatto eng ashaddiy qoʻrboshilari ham qilmagan qabihliklarni qilish darajasiga 

borib yetdilar. Bosmachilik harakatining rahbarlari ochiqdan-ochiq siyosiy talablar qoʻyish 

darajasiga borib yetdilar”[5], degan edi.  

Tahlil va natijalar. DSBning Qashqadaryo okrug boʻlimi maxfiy maʼlumotnomasida 

Koson tumani ijroqoʻmi, militsiya boshligʻi va maorifchilari bosmachilar boʻlib chiqqanligi – 

qayd etilgan[6]. Koson tumani ijroiya qoʻmitasi raisi muovini vazifasida ishlagan Turdi toʻqsoba 

Eshtoʻxtar oʻgʻli (Arabxona qishlogʻidan) Kosonga yaqin Maymanoq togʻida qoʻl ostidagi 

xodimlari[7] bilan sovet hokimiyatiga qarshi chiqqan. 

1921 yilda muntazam qurolli guruhlar tuzgan qoʻrboshilar orasida Tangri Berdi dodxoh, 

Eshqul dodxoh, Doniyorbek, Avliyoqulbek, Bozorbek, Mavlonbek, Mulla Abdurahmonbek, 

Mulla Juma qoravulbegi, Juma qoravulbegi, Gul oqsoqol (Koson tumani ijroqoʻmi raisi), 

Eshonqul Tursun (dehqon), Bahromboyvachcha, Mulla Abduroziq Xoʻjandi, Mulla Abdusattor 

Toʻraboy, Mulla Muhammad Toʻraboy, Mulla Muhammad Ali, Ochilbek, Xoliqulbek, Bahrombek, 

Xoʻjamqul, Qodir polvon, Jabborbek, Shayman miroxur, Nazarbeklar harakat doirasi va yigitlari 

soni (250 dan 500 gacha) bilan alohida ajralib turgan. 

Hozirgi davr tarixshunosligida XX asrning 20-yillari boshida sovet hokimiyatining 

oʻrnatilishi va unga qarshi qurolli harakatning vujudga kelishi, mohiyati ilmiy 

asoslanayotganligini aytish joizdir. Bu oʻrinda “Oʻzbekiston tarixi” adabiyotidagi mana bu fikrni 

keltirish muhim ahamiyat kasb etadi:  

“Buxoro Xalq Sovet Respublikasida, mustaqillik uchun kurashayotgan kuchlar ikki 

guruhdan iborat boʻlib, ularning har biri oʻziga xos kurash usuli va yoʻlidan bordi. Xullas, 

Buxoroda qurolli muxolifatning ikki jabhada turib kurash olib borishiga toʻgʻri keldi. Bir 

tomondan, amirlik tuzumi tarafdorlari boʻlgan kishilar (ular oʻzlarini mujohidlar deb ham 

atashgan) asosan bosqinchi Qizil Armiya qismlari va shu bilan birga yosh buxorolik jadidlardan 

tashkil topgan Buxoro Xalq Sovet Respublikasi hukumatiga qarshi kurashdilar.  

Ikkinchi tomondan, mustaqillik gʻoyalariga sodiq boʻlgan harbiy kuchlar Buxoroning 

muqaddas tuprogʻidan qizil askarlarning olib ketilishi, Buxoro Xalq Sovet Respublikasining 

mustaqilligini amalda qaror topishi uchun kurash olib bordilar. Buxorodagi qurolli harakat 

safida ham Fargʻona vodiysi istiqlolchilari singari xalqning barcha tabaqalariga mansub kishilar 

bor edi”[8].  

Bu xulosa oʻsha davrda sovet hokimiyati oʻrnatilishi va unga qarshi qurolli harakat olib 

borgan Qashqadaryo vohasi istiqlolchilari kurashining maqsad va mohiyatida ham oʻz ifodasini 

topgan edi. 1924 yilgi hisobotda viloyat ijroiya qoʻmitasi tan olganidek, bu qurolli harakatda 

“aholi, juda kam foizi deyilmasa, butunlay bosmachilar tomonida boʻlgan edi”[9]. 

Sovet davrida yozilgan ayrim kitoblarda muntazam qurolli harakat kuchlarining sonini 

nisbatan kamaytirib koʻrsatish tendensiyasi sezilib turadi. Masalan, 1923 yilda Buxoro va 

Qashqadaryo hududlarida 1160 yigit va 6 pulemyot vositasida qarshi kurash olib borilganligi 

aytilgan[10]. 

Bu davrga oid manbalarda ham ularning soni va tarkibi haqidagi bir-biridan farq 

qiluvchi maʼlumotlarni uchratish mumkin. Masalan, Turdi toʻqsobaning muntazam harakatdagi 

harbiy kuchlari mingga yaqin edi. Sovet hokimiyatiga qarshi muntazam kurashuvchi guruh 

safida boʻlish, GPU tergovchisi D.M.Yepifanov taʼkidlaganidek, Qizil Armiyaga oʻxshash[11] 

jangovar tuzilma xizmatida boʻlish degan gap edi. Yashash manzilidan uzoqda, dala, choʻl, togʻ 

sharoitida urush olib borish qiyin boʻlgani kabi, guruhlar taʼminoti ham ogʻir muammo edi. 

Muhokama. Qashqadaryo viloyat ichki ishlar boshqarmasi boshligʻi G.Ya.Veyde tuzgan 

hujjat bilan tanishish Turdi toʻqsoba lashkari taʼminoti oʻziga xos yechim topganini koʻrsatadi. 

Hujjatda Turdi toʻqsoba guruhining milisiya tomonidan aniqlangan taʼminotchilar roʻyxati 

keltirilgan. Roʻyxatdagi taʼminotchilar Koson tumanining turli qishloqlaridan boʻlib, boylar, 

amaldorlar, oʻziga toʻq kishilar edi. Ularning har birining vazifasi aniq boʻlgan. Biri qurol-yaroq, 

ikkinchisi oziq-ovqat, boshqalari yem-xashak, kiyim-kechak, ot-ulov yetkazib bergan.  

Togʻli hududlarda harakatlangan 37 qurolli kurashchi taʼminoti aholi boʻynida boʻlgan. 

Mulla Abduroziq Xoʻjandi va boshqa qoʻrboshilarning Kitob tumanidagi qishloqlar 

oqsoqollariga, boylariga pul talab qilib yozilgan 20 ga yaqin xatlari[12] saqlanib qolgan. Xatlar 

mazmuniga qaraganda, qishloqlar oqsoqollari va boylar mazkur guruhlarni bir necha yildan 

buyon taʼminlab kelgan. Sovet hokimiyatining “bosmachilar”ga bosim oʻtkazayotganligi, 

ularning muqarrar magʻlubiyati bor taʼminotchilarni ham aloqani uzishga majbur etgan. 

Xoʻjamqul lashkarboshi, Abduqodir pahlavon qoʻrboshilar mulla Rahmonqul, Komilboylarga 

xat yozib, “askari islom uchun besh kun ichinda yuz chervon tobshurasizlar, agarda mubohasa 

qilsangizlar va yoxud xoin hukumatgʻa (sovet – G.R.) murojaat qilsangizlar, jazo koʻrasizlar – 

deb aytgan[13]. 

Qoʻrboshi mulla Abduroziq Xoʻjandi Tursunboy oqsoqolga yozgan xatida “besh kun 

ichinda 300 chervon pul jamlab boylardan olursiz, kambagʻallardan olmassiz. Agarda masoila 

qilsanglar, butun jazogʻa va tarojga duchor boʻlursizlar”[14], deb ogohlantirgan.  

1929-1930 yillarda ham DSB va milisiya xodimlari viloyat aholisi orasidan 

“bosmachilar” va ularning koʻmakchilarini qidirish va jazolash ishlarini susaytirmadi. Bu 

jarayonda Beshkentlik sovet xodimi boʻlib ishlayotgan Haydar Gʻafurov, okrug chorvadorlar 

ittifoqining raisi Juma Valiyevlarning biri 1922 yilda qoʻrboshi Joʻraxoʻja miroxoʻr toʻdasida, 

ikkinchisi qoʻrboshi Juma qoravulbegi guruhida qizil askarlarga qarshi jang qilganligi[15] — 

aniqlanadi. 

Xulosa. Xulosa qilib aytganda, Qashqadaryo vohasida sovet hukumatiga qarshi 

muntazam qurolli kuchlarni tuzish ishlari jadallashtirilib, xalq tomonidan ular har tomonlama 

qoʻllanilishi va moddiy jihatdan taʼminlab turilishi natijasida, ular toʻrt yil davomida Qizil 

Armiyaga qarshi kurash olib borishga muvaffaq boʻldi. Shu sababli bolsheviklar kurash 

rahbarlari va ishtirokchilariga qarshi janglar olib borishi barobarida, ularning taʼminotchilarini 

topib jazolay boshladilar. Bu qarshilik harakati tarixan qisqa davr mobaynida magʻlubiyatga 

uchragan boʻlsa-da, kurash 1930 yillardan keyin ham turli koʻrinishda kuzatilgan edi.  

